
ሰላም ለተፈጥሮትከ በሌሊት ዘእሁድ፤  
ወለተሥዕሎትከ ቅድመ እምነፋስ ወነድ፤  
ሩፋኤል ሊቆሙ ለፆታ ሠለስቱ ነገድ፤  
ወዓዲ ተሠየምከ በማኅፀነ ኵሉ ትውልድ፤  
በከመ ይቤ ዮሐንስ ወልደ ነጐድጓድ።  

መልክአ ቅዱስ ሩፋኤል 



ሰላም ለዝክረ ስምከ ተጸውዖ ዘቀደመ፤ 
በአፈ አምላክ አዳም እንበለ ይሰመይ ስመ፤ 
ሩፋኤል ምልአኒ ወወስከኒ ዳግመ፤  
መንፈስ ቅዱሳዌ አእምሮ እንተ ይፈሪ ሰላመ፤ 
ወአምላካዌ ጥበበ ዘየዐዱ ዐቅመ።  

መልክአ ቅዱስ ሩፋኤል 



ሰላም ለሥዕርተ ርእስከ በጥበበ አምላክ ዘተገብረ፤ 
ወለርእስከ ዘኮነ መልዕልተ መልክዕ ሥሩረ፤ 
ዐቃቤ ሥራይ ሩፋኤል ከመ ቃለ መጽሐፍ ነገረ፤ 
ብእሲት ጥዕየት እምሕማማ ኀበ አንሶሰውከ ምድረ፤ 
ወብርሃነ ተጸገወ ብእሲ ዘዖረ።  

መልክአ ቅዱስ ሩፋኤል 



ሰላም ለገጽከ እግዚአብሔር ዘሐነጾ፤  
ወለቀራንብቲከ ሰላም እለ ይትረአያ በተባይጾ፤ 
ሩፋኤል ኢታንትግ እምህላዌከ ሐውጾ፤  
ለፀረ ነፍስየ በረድኤትከ ታዕቅጾ፤  
ወበውስተ ኀጕል ትንትሞ ነሢአከ ማዕፆ።  

መልክአ ቅዱስ ሩፋኤል 



ሰላም እብል ለአዕይንቲከ ፍሡሓት፤  
ለአዕዛኒከሂ ጉባኤ ስእለታት፤  
ሩፋኤል መንፈስ ወመልአከ ሕይወት፤ 
ሦከ ኀጢአትየ አውዒ እግዚኦ ለለጊዜ ኵሉ ሰዓት፤  
እስመ ነበልባል አንተ ወውዑይ እሳት።  

መልክአ ቅዱስ ሩፋኤል 



ሰላም ለመላትሒከ ዘኅበሪሆን ነበልባል፤  
ለአዕናፊከኒ መሳክወ ጼና ዘሣህል፤  
ሩፋኤል ሡቀኒ እምነ ትንታኔ ወኀጕል፤  
ታሕተ ወግር ዘአሰርኮ በዘኢይትፈታሕ ሐብል፤ 
ለመልአከ ውዴት ዘኀረየ ንዴተ እምብዕል።  

መልክአ ቅዱስ ሩፋኤል 



ሰላም ለከናፍሪከ እለ ኢያፀርዓ ስብሐታተ፤ 
ወለአፉከ ቀዳሲ ምሥጢረ ሥላሴ ቅድስተ፤  
ሩፋኤል መንፈስ ወመልአከ ሕይወት አንተ፤  
ሴስየኒ ለፀማድከ ኵሎ ዕለተ፤  
ምስለ ወይነ ትፍሥሕት ዕፁር ማሕየዌ ኅብስተ።  

መልክአ ቅዱስ ሩፋኤል 



ሰላም ለአስናኒከ አስናነ መልአክ ግሩም፤  
ለልሳንከኒ ግብረ መለኮት አዳም፤  
ሩፋኤል መልአክ ርኁቀ ሥጋ ወደም፤  
ኢያጽዕቀኒ መሥገርቱ ለአርዌ ኃጢአት ርጉም ፡  
በኃይለ ዚአከ እብትክ ዓርክከ ድኩም።  

መልክአ ቅዱስ ሩፋኤል 



ሰላም ለቃልከ ዘይደምፅ እመብረቅ፤  
ለእስትንፋስከኒ እስትንፋሰ መንፈስ ረቂቅ፤  
ሩፋኤል ሐዋርያ ወመልአከ ጽድቅ፤  
ይጸንሑከ እግዚኦ ዕሡራነ በዓል በጻሕቅ፤  
ነዐ ነዐ እምህላዌከ ምጡቅ፤  
ውስተ ቤትከ ዛቲ ክርስቶሳዊት ምርፋቅ።  

መልክአ ቅዱስ ሩፋኤል 



ሰላም ለጕርዔከ ድምፀ ጕህናሁ መደንግፅ፤ 
ለክሣድከኒ በከተማ መትከፍት ሕኑጽ፤  
ሩፋኤል አሐዱ እምነ ትጉሃን አብያጽ፤  
ይትወሰቅ ዘልፈ እግዚኦ ቀስተ አፉከ ብቁጽ፤ 
ከመ ፀረ ነፍስየ ይንድፍ ትእዛዝከ ሐጽ።  

መልክአ ቅዱስ ሩፋኤል 



ሰላም ለመታክፍቲከ መታክፍተ ንቡር ነድ፤ 
ለአክናፊከኒ ግቡራት መልዕልተ ዘባን ውዱድ፤ 
ሩፋኤል ገባሪ ወፈጻሜ ኵሉ መፍቅድ፤  
ምግባረ አጥሪ እግዚኦ ዘምስለ ሃይማኖት ፍድፉድ፤ 
ወአእምሮ እትመላዕ እምፍቅርከ አብድ። 

መልክአ ቅዱስ ሩፋኤል 



ሰላም ለዘባንከ ዘይትሞጣሕ ነበልባለ፤  
ወለእንግድዓከ ሰላም መዝገበ ጥበብ ዘተብህለ፤ 
መልአከ ሰላም ሩፋኤል እስእለከ ስኢለ፤  
ነሢአከ ወልታ መዊዕ ወሰይፈ ረድኤት ስሑለ ፡ 
እምፀረ ነፍስየ ከመ ትትፈደይ በቀለ።  

መልክአ ቅዱስ ሩፋኤል 



ሰላም ለሕፅንከ ሕፅነ ነበልባል ውዑይ፤  
ለአእዳዊከሂ ርኁቃት እምትዝምደ መሬት ወማይ፤ 
በእንቲአየ ጥባዕ ሩፋኤል ዐቃቤ ሥራይ፤  
ትቅብዐኒ እምርጢንከ ኢያድውየኒ ጌጋይ፤  
ወእምነ ብዕልከ ብዕለ እሳተፍ ነዳይ ።  

መልክአ ቅዱስ ሩፋኤል 



ሰላም ለመዛርዒከ ለአኅጕሎ አርዌ ዘጸንዓ፤  
ለኵርናዕከኒ እንበለ ተፈልጦ ዘጸብዐ፤  
ሩፋኤል መዋዒ እንተ ትትዐጸፍ መዊዐ፤  
እምደዌ ኃጢኣት ትትፈወስ አባልየ እምርጢንከ  
ቅብዐ፤  
ለዐይነ ጦቢት ከመ ፈወስኮ ከዊነከ ሰብአ።  

መልክአ ቅዱስ ሩፋኤል 



ሰላም ለእመትከ እመተ ክቡር መልአክ፤  
ለእራኅከሂ ዘኢይሰፋሕ በበክ፤  
ቀዳሴ ምሥጢር ሩፋኤል ካህነ አምላክ፤  
አስተሳትፈኒ ክብረ እምክብርከ ለለጊዜ ጽባሕ  
ወሠርክ፤  
በዘእመውዖ ለጸርየ ዐርክከ ድሩክ።  

መልክአ ቅዱስ ሩፋኤል 



ሰላም ለአጻብዒከ አዕይንተ ጦቢት ዘፈወሳ፤ 
ወለአጽፋሪከ ደርገ ዘኵሕላ ሐሞተ ዓሣ፤  
መልአከ ምሥጢር ሩፋኤል ወዘውገ ርቡዓን እንስሳ፤ 
አዕይንትየ እግዚኦ አጻብዒከ ይግሥሣ፤  
ከመ እደ መልአክ ገሠሦ ለነቢይ ዘሱሳ።  

መልክአ ቅዱስ ሩፋኤል 



ሰላም ለገበዋቲከ ሥርግዋነ ምንትው አክናፍ፤  
ለከርሥከሂ ሕሩመ ሲሲት ዘዘልፍ፤  
ሩፋኤል አሐዱ ሊቀ አእላፍ ፡  
አብሥረኒ ነገረ ሣህል ለወልደ ላሜህ ፍልሱፍ፤  
ከመ ሕጸተ ማይ አብሠረቶ የዋሂት ዖፍ ።  

መልክአ ቅዱስ ሩፋኤል 



ሰላም ለልብከ ሕሩመ ጽልሑት ወሒስ፤  
ወለኅሊናከ ዘይሔሊ አድኅኖተ ኵሉ ዘነፍስ፤  
አስተርእየኒ ሩፋኤል መልአከ ጥዒና ወፈውስ፤  
በራብዕት ዕለት ለአሕይዎ እምአመ ኀተሞ ንጉሥ 
በንፍቀ ዚአሁ አስተርአይኮ ለብእሲ ቀሲስ ።  

መልክአ ቅዱስ ሩፋኤል 



ሰላም ለንዋየ ውስጥከ ዘኢይትአመር ኵነቱ፤  
ወለኅንብርትከ ግቡር እምጠባይዓት ክልዔቱ፤  
ሩፋኤል አሐዱ እምሊቃናት ሰበዓቱ፤  
ውኩፈ ይኩን ጸሎትየ ወመዓዛ ማኅሌትየ ዝንቱ፤ 
ከመ ቅድመ አምላክ ክብረ ለአቤል መሥዋዕቱ።  

መልክአ ቅዱስ ሩፋኤል 



ሰላም ለሐቌከ ዘያስተርኢ ነደ ዐጢቆ፤  
ለአቍያጺከሂ እለ ይትረአያ በተላጽቆ፤ 
ለበረከትከ ሩፋኤል እስመ ኅሊናነ ይጽሕቆ፤ 
ነዐ ትባርክ ማኅበረነ ወከመ ታስተባዝኅ ጽድቆ 
በአመስቅሎ እድ ከመ ባረከ እስራኤል ደቂቆ ።  

መልክአ ቅዱስ ሩፋኤል 



ሰላም ለአብራኪከ ለአስተብርኮ እለ ተፈጥራ፤  
ለአእጋሪከኒ በሠረገላ ነድ ዘየሐውራ፤  
ግሩመ መልክእ ሩፋኤል መስፍነ ትጉሃን ሐራ፤ 
ስብሐቲከ እርአይ እግዚኦ እምነ ማሕመሚት መከራ፤ 
በጢሰ ዕጣን ንጹሕ ከመ ድኀነት ሣራ ።  

መልክአ ቅዱስ ሩፋኤል 



ሰላም ለሰኰናከ እምሰኰና አዳም ብዑድ፤  
ወሰላም ካዕበ ለዘዚአከ መከየድ፤ 
ሩፋኤል ሊቆሙ ለእሳታውያን ነገድ፤ 
ተራድአኒ ለገብርከ አመ ዕለተ ፍዳ ወካሕድ፤  
ከመ ይረድኦ ፍቁር ለፍቁር ወልድ።  

መልክአ ቅዱስ ሩፋኤል 



ሰላም እብል አጻብዒከ ርሱናተ፤  
ለአጽፋሪከሂ እንበለ እፍልጥ አሐተ፤  
እስኩ ንግረኒ ሩፋኤል ወአጠይቀኒ ዘንተ፤  
እፎ ፈተዉ ትጉሃን ልማዳዌ ፍትወተ  
ወእፎ ኀሠሡ መላእክት ሥጋዌ ሥርዓተ።  

መልክአ ቅዱስ ሩፋኤል 



ሰላም ለቆምከ ዘአካለ መልአክ መጠኑ፤  
ወለመልክእከ ዓዲ ዘያበርህ ሥነ ብርሃኑ፤  
ገባሬ መንክራት ሩፋኤል መንክራቲከ እዜኑ፤  
እለ ይጸብእዋ ለነፍስየ አመ ግብረ ጸብእ ወጠኑ፤ 
ውዱቃነ ቅድሜየ ይኩኑ።  

መልክአ ቅዱስ ሩፋኤል 



ነዐ ኀቤየ እንዘ ታተሉ ሊቃናተ፤  
ከመ ትፈጽም ኵሎ ዘልቡናየ ተምኔተ፤  
ሩፋኤል ለኵሉ እንተ ትስእል ምሕረተ፤  
ለሰብእ ወለእንስሳ ፈታሔ ማኅፀኖሙ አንተ፤ 
ወጽላሎትከ ያነሥእ ምውተ።  

መልክአ ቅዱስ ሩፋኤል 



ኦ እምሰማያት ከመ ታዕርግ ስእለቶሙ፤  
ለጻድቃን ወለሰማዕት ዘትወርድ ሎሙ፤  
ሩፋኤል ኃያል ለድኩማን ኃይሎሙ፤  
ከመ ታዕርግ ማኅሌትየ አምሕለከ በስሙ፤ 
ለእግዚአብሔር ወልድ ወበስማ ለእሙ። 

መልክአ ቅዱስ ሩፋኤል 



ተወኪፈከ እግዚኦ ዘንተ አምኃየ፤  
ዘአቅረብኩ ለከ መጠነ ክሂል ዘብየ፤  
ሩፋኤል ባዕል እንተ ታብዕል ነዳየ፤  
ዕሥየኒ ለፍቁርከ ዕሤተ ሠናየ፤  
ዘዕዝነ መዋቲ ኢሰምዐ ወዘዐይን ኢርእየ ።  

መልክአ ቅዱስ ሩፋኤል 



ሰላም ለከ ሩፋኤል ዐቃቤ ኆኅቱ ለአምላክ፤ 
ሰላም ለከ ሩፋኤል መገሥፀ አንበሪ ድሩክ፤ 
ሰላም ለከ ሩፋኤል ምዑዝ ቅዳሴ ሰሊክ፤ 
ሰላም ለከ ሩፋኤል አምላከ አማልክት ዘትባርክ፤ 
ሰላም ለከ ሩፋኤል እምሁከተ ልሳን መሪር   
 ወእመልአከ ሞት ድሩክ፤ 
ሰላም ለከ ሩፋኤል ዕቀበኒ ወአድኅነኒ በጽባሕ   
 ወሠርክ። 
ለሊተ.......................  



ኦ አምላከ ሊቀ መላእክት ቅዱስ ሩፋኤል ዕቀበኒ 
ወአድኅነኒ እመከራ ሥጋ ወነፍስ ሊተ ለ................. 
ወትረ በኵሉ ጊዜ ወበኵሉ ሰዓት ለዓለመ ዓለም  
አሜን። 
 

መልክአ ቅዱስ ሩፋኤል 

ጌታሁን ተሾመ - Getahun Teshome (ኃይለ ገብርኤል) 
ጥቅምት 2 ቀን 2019 (October 12, 2026) 
Columbus, OHIO, USA 
    
bereded62@gmail.com 
(614)432-5844 


